REZIME RADA


Rad je prevashodno fokusiran na analizu i razvoj ugovorne koncepcije Evropske unije, te njene komparacije sa „Ustavom Evrope“. Upravo, zbog razloga višestruke uslovljenosti na relaciji države članice i Evropska unija, kao i povezanosti različitih činilaca vrlo složenih kompleksnih odnosa koji određuju sve aspekte značajne za njeno funkcionisanje, u procesu istraživanja značajnih za teoriju i praksu pravno-političkih nauka, uz teorijsko-metodološka i primijenjena empirijska saznanja, naučnim prikazom ugovornih rješenja u funkcionisanju ove organizacije, identifikovani su i određeni problemi postojećeg uređenja. Prevashodno vidni u principijelnoj nedosljednosti u procesu proširenja, ali i činjenicom da danas sa dvadeset sedam država članica i neuspjelim pokušajem prelaska na ustavno-pravni poredak, „neprimjerno“ ju je i dalje kategorizirati samo jednom međunarodnom organizacijom. Razmatrajući implikacije ovakvog pitanja, u radu su prikazani rezultati istraživanja koji ukazuju, da prenošenjem određenog dijela nacionalnog suveriniteta država članica, na nadnacionalni nivo, a samim time i određene nadležnosti na zajedničke institucije, Evropska unija kao „politički entitet“ odvija novi oblik pravno-političkog uređenja. Na osnovu toga, rezultati rada ukazuju na svu složenost pomenute problematike, te neophodnosti za daljnjom normativnom dogradnjom postojećih i usvajanjem novih ugovora u procesu integracije u koijm su inkorporirane ustavne odredbe, do moguće konačne uspostave ustavno-pravnog poretka. Analizirajući sadašnje normativno stanje, u korelaciji nadnacionalne i nacionalne vlasti u evropskoj uniji, ukazano je da pojedine države članice nastoje bržoj integraciji, zbog uvjerenosti u svrsishodnost procesa jačanja integracije u svim njenim vitalnim sadržajima i formama, dok određene države članice nisu spremne za takav proces, (što je ujedno i omogućeno osnivačkim ugovorom, čime se pokazuje i unutrašnja fleksibilnost Unije). U radu je, takođe, ukazano i na elemente „državnosti“ Evropske unije, koji su nastali kao proizvod ugovornog razvoja, a zbog kojih je takođe istaknuta potreba za novim načinom analiziranja i istraživanja Evropske unije, a samim tim novih i teorijskih rasprava o njoj.

